
ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐊᓪᓚᕕᒻᒥ ᐱᔭᑦᓴᖃᕐᐳᑦ ᑲᖐᓱᑦᑎᓯᒋᐊᓪᓚᕆᐊᖃᕐᓂᒥᒃ ᐱᓪᓚᕆᐅᓂᖓᓂᒃ 
ᐅᐃᒪᓇᕐᓯᔪᖃᕐᓂᐸᑦ ᐊᑐᐃᓐᓇᐅᒋᐊᖃᕐᓂᐅᑉ ᓄᓇᓕᓐᓂ ᐃᑲᔪᕐᓯᒪᒋᐊᖃᕐᓂᐅᓗ ᓱᑎᑦᓯᒍᑕᐅᔪᓂᒃ. ᐱᓗᐊᕐᑐᖅ, 
ᐊᓪᓚᕕᒻᒥ ᐱᓇᓱᑦᑎᕗᑦ ᐱᓇᓱᖃᑎᖃᓲᑦ ᓄᓇᓕᓐᓂ ᖁᓕᓪᓗ ᓯᑕᒪᓪᓗᓂ ᓲᖑᓯᑎᑦᓯᒋᐊᖃᑎᒋᑦᓱᒋᑦ 
ᐸᕐᓀᑕᐅᒋᐊᓕᓐᓂᒃ,  ᐱᓇᓱᑦᑎᖃᕆᐊᖃᕐᓂᖏᓐᓂᒃ ᐊᒻᒪᓗ ᐱᓇᓲᑎᑦᓴᖃᕆᐊᖃᕐᓂᖏᓐᓂᒃ 
ᐃᑯᐊᓪᓚᑐᕐᓂᐊᑐᓕᕆᕕᐅᑉ  ᕿᓂᕐᑐᓕᕆᓂᐅᓪᓗ ᐊᓐᓇᑐᐃᒋᐊᕐᑐᓂᐅᓪᓗ.   

ᐱᓇᓱᑦᑐᓕᕆᓂᖅ 

ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐊᓪᓚᕕᒻᒥ ᐱᓇᓱᑦᑎᑖᕐᓯᒪᔪᑦ Sonia Gosselin-ᒥᒃ ᐊᐅᓚᑦᓯᓂᓕᕆᕕᒻᒥ 
ᐊᑕᐅᑦᓯᑰᕐᑎᓯᔨᐅᓂᐊᕐᑎᓗᒍ ᐃᑲᔪᖃᑦᑕᓂᐊᕐᓗᓂ ᐊᐅᓚᑦᓯᓂᓕᕆᔨᓂᒃ ᐱᓪᓗᑯᒋᐊᓕᓕᕆᔨᓂᓪᓗ 
ᑎᓕᔭᐅᒪᐅᑎᑦᑎᓄᑦ ᑎᑭᐅᑎᒐᓱᐊᕐᑎᓗᑕ. 

Nicolas Desroches ᐱᓇᓱᑦᑎᑖᕆᔭᐅᓯᒪᔪᖅ ᓇᐅᓕᒫᑦ ᐊᑦᑕᓀᑦᑐᒦᒋᐊᖃᕐᓂᖏᓐᓄᑦ 
ᐃᑯᐊᓪᓚᑐᖃᕐᑌᓕᒋᐊᖃᕐᓂᒧᓪᓗ ᐱᓪᓗᑯᒋᐊᓕᓕᕆᔨᐅᓂᐊᕐᑎᓪᓗᒍ ᑕᖅᑭᓂ ᐱᖓᓱᓂ ᐱᓇᓱᒍᑦᔨᓂᕐᒧᑦ 
ᐊᖏᖃᑎᒌᒍᑎᑎᒍᑦ ᐱᓇᓱᑦᑎᐅᓂᐊᕐᓗᓂ ᕿᒥᕐᕈᕆᐊᕐᑐᑎᐅᖃᑦᑕᓗᓂ ᐃᓪᓗᔪᐊᓂᒃ ᐃᑯᐊᓪᓚᓂᐅᔭᕐᑐᖃᕐᒪᖔᑦ 
ᓄᓇᓕᓐᓂ ᓇᓪᓕᖏᓐᓂ. 

ᓇᐅᓕᒫᑦ ᐊᑦᑕᓀᑦᑐᒦᒋᐊᖃᕐᓂᖏᓐᓄᑦ ᐃᑯᐊᓪᓚᑐᖃᕐᑌᓕᒋᐊᖃᕐᓂᒧᓪᓗ ᐱᓪᓗᑯᒋᐊᓕᓕᕆᔨᐅᑉ ᐃᓂᖓ 
ᐅᒃᑯᐃᖔᖏᓐᓇᓚᖓᔪᖅ ᐊᑕᔪᒥᒃ ᐱᓇᓱᑦᑎᑖᖕᖏᓂᓕᒫᑦᑎᓂ. 

ᓄᑕᐅᓯᓕᕐᑕᐅᒋᐊᕐᓯᒪᔪᖅ ᐃᑯᐊᓪᓚᑐᖃᕐᑌᓕᒋᐊᖃᕐᓂᒧᑦ ᐸᕐᓀᕈᑎᒃ (NFSCP): ᐃᓱᕐᕉᑎᑦᓴᓕᕆᓂᐅᑉ 
ᐱᓇᓱᐊᕐᑕᐅᓂᖓ ᐊᒻᒪᓗ ᐊᕐᕌᒍᑕᒫᕐᓯᐅᑎᒥᒃ ᑐᓴᕐᑎᓯᒍᑎ 

ᓄᑕᐅᓯᓕᕐᑎᕆᓂᖅ ᐱᒋᐊᕐᑕᐅᓯᒪᔪᖅ ᑲᖏᕐᓱᔪᐊᑉ ᐃᑯᐊᓪᓚᑐᓕᕆᕕᖓᓂ ᑲᔪᓯᔭᐅᓛᕐᓱᓂᓗ ᐃᓱᓕᓂᖓᓄᑦ 
ᓄᕕᒻᐸᐅᑉ ᑎᓯᒻᐸᐅᓪᓘᓃᑦ ᐱᒋᐊᕐᓂᖓᓂ. 

ᓄᑕᐅᓯᓕᕐᑎᕆᓂᖅ ᐱᒋᐊᕐᑕᐅᓛᕐᑐᖅ ᑖᑦᓱᒪ ᑕᖅᑭᑕ ᐃᓱᓕᓂᖓᓂ ᐃᓄᒃᔪᐊᒥ ᐳᕕᕐᓂᑐᒥᓪᓗ 
ᐃᑯᐊᓪᓚᑐᓕᕆᕕᖏᓐᓂ ᑲᔪᓯᓂᖃᓛᕐᓗᓂ ᑎᓯᒻᐸᒧᑦ. 

ᐊᑭᑭᓐᓂᐹᕐᓯᐅᑎᓕᕆᓂᖅ ᓄᑖᒥᒃ ᓄᓇᒃᑰᔫᕐᑖᕋᓱᐊᕐᓂᒧᑦ ᐃᑯᐊᓪᓚᑐᕐᓂᐊᕈᑎᑦᓴᒥᒃ ᐱᒋᐊᕐᑎᑕᐅᓚᐅᔪᕗᖅ ᔫᓂᒥ 
ᑕᖅᑭᓕᒫᒥ ᐊᑐᐃᓐᓇᐅᑎᑕᐅᑦᓱᓂ, ᓲᑭᐊᒍᒐᓗᐊᑦ ᐆᑦᑐᕋᕐᑐᖃᕐᓂᖏᓪᓚᖅ. ᑐᓴᕐᑎᑕᐅᓚᐅᔪᔪᒍᑦ 
ᐅᑕᕐᕿᑐᖃᕐᓂᕋᕐᑕᐅᒥᑎᓪᓗᒍ ᑎᑭᓭᓯᒪᔪᓂᒃ ᐃᓚᑦᓴᓂᐊᓪᓛᑦ ᐱᐅᒃᑯᑎᑦᓴᓂᓪᓗ ᑎᑭᓭᓯᒪᔪᑦ 
ᐅᑕᕐᕿᓂᕋᕐᑕᐅᒥᑎᓪᓗᒋᑦ. ᖃᐅᔨᒋᐊᕐᕕᒋᓲᕗᑦ ᐅᓐᓂᑑᑎᖃᓚᐅᔪᕗᑦ ᔭᓄᐊᕆ 2023-ᒥ 
ᐊᑭᑭᓐᓂᐹᕐᓯᐅᕈᑎᓕᕆᒋᐊᓪᓚᑐᑦᓴᖁᑎᒋᔭᐅᑦᓱᑕ.    

ᐅᖄᒍᑕᐅᓚᐅᔪᕗᑦ ᓄᑕᐅᓯᓕᕐᑕᐅᓯᒪᓂᖏᑦ ᖃᓄᐃᓘᖁᔨᒍᑏᑦ ᐊᓇᕐᕋᐅᔪᑦ ᐳᓚᕋᕐᑕᐅᓂᖏᓐᓄᑦ 
ᑐᓴᕐᑎᓯᒍᑎᒋᔭᐅᓲᒍᓂᖏᓪᓗ ᓄᓇᕕᒻᒥ ᐊᕐᕌᒍᑕᒫᑦ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᑦᑕ ᑲᑎᒪᓂᖓᓂ. ᓄᓇᓕᓐᓂ 
ᐃᓚᖏᓐᓂ ᐊᓇᕐᕋᕆᔭᐅᔪᓂᒃ ᕿᒥᕐᕈᕆᐊᕐᑐᕇᕐᑐᕕᓃᑦ ᐊᐅᔭᖅ, ᑐᓴᕐᑎᓯᒍᑎᑖᕐᕕᖃᕐᓯᒪᔪᒍᑦ ᑰᑦᔪᐊᕌᐱᒻᒥᑦ 
ᐅᒥᐅᔭᕐᒥᓗ. 

ᑕᑯᓐᓇᕋᑦᓭᑦ ᓄᐃᑕᐅᕙᓪᓕᐊᖃᑦᑕᓯᒻᒥᔪᑦ ᑕᓪᓕᒪᑦ (5) ᓀᓈᕐᓯᒪᔪᑦ ᐃᑯᐊᓪᓚᑌᓕᒋᐊᖃᕐᓂᒨᓕᖓᔪᑦ 
ᓯᕗᓪᓕᐅᔨᒐᑦᓴᓕᐊᒍᓯᒪᔪᓂᒃ ᒪᓕᑦᓱᑕ ᐊᕐᕌᒍᑕᒫᑦ ᐃᑯᐊᓪᓚᑐᕕᓃᑦ ᑭᑎᑕᐅᓯᒪᒍᑎᖏᓐᓂ ᐊᓪᓚᑕᐅᓯᒪᔪᓂᒃ: 
ᑐᐹᑭᑦᑐᓄᑦ, ᐃᓪᓗᐊᐲᑦ ᐃᑯᐊᓪᓚᑐᕕᓃᑦ, ᐊᑦᑕᓇᕐᓯᑐᐃᓐᓇᕆᐊᓖᑦ ᐱᐅᒃᑯᑏᑦ, ᐃᒐᓕᒻᒥ ᐃᑯᐊᓪᓚᑐᕕᓃᑦ ᐊᒻᒪᓗ 
ᐊᓇᕐᕋᕆᔭᐅᔪᑦ ᐃᑯᐊᓪᓚᑐᕕᓃᑦ.  

ᓇᐅᓕᒫᑦ ᐊᑦᑕᓀᑦᑐᒦᒋᐊᖃᕐᓂᖏᓐᓄᑦ ᐃᑯᐊᓪᓚᑐᖃᕐᑌᓕᒋᐊᖃᕐᓂᒧᓪᓗ ᐱᓪᓗᑯᒋᐊᓕᓕᕆᔨ ᓄᐃᑦᓯᓯᒪᔪᖅ 
ᐅᖄᒍᑎᑦᓴᒥᓂᒃ ᐃᑯᐊᓪᓚᑌᓕᒋᐊᖃᕐᓂᒨᓕᖓᔪᓂᒃ ᓯᑕᒪᐅᔪᕐᑐᓂᒃ (8) ᖃᓄᐃᓘᕈᑎᑦᓴᓂᒃ ᐱᐅᓯᐅᒋᐊᓕᓐᓂᒃ 
ᐃᑯᐊᓪᓚᑐᖃᕋᔭᕐᐸᑦ.  

ᐅᐃᒪᓇᕐᓯᔪᖃᕐᐸᑦ ᐸᕐᓀᓯᒪᒋᐊᖃᕐᓂᖅ 

ᓄᓇᓕᓕᒫᓂ ᐅᐃᒪᓇᕐᓯᔪᓕᕆᕕᒃ (REOC) 

ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐊᓪᓚᕕᖓᓂ ᓇᐅᓕᒫᑦ ᐊᑦᑕᓀᑦᑐᒦᒋᐊᖃᕐᓂᖏᓐᓄᑦ ᐱᓇᓱᕝᕕᒥ ᐱᒋᐊᕐᑎᓯᓚᐅᔪᕗᑦ 
ᓄᓇᓕᓕᒫᓂ ᐅᐃᒪᓇᕐᓯᔪᓕᕆᓂᕐᒥᒃ ᒫᑦᓯ 16, 2020-ᒥ. ᓯᓚᕐᔪᐊᒥ ᖃᓂᒪᓇᖅ ᐃᑯᓪᓚᐅᒥᓯᒪᓕᕐᑎᓗᒍ, 
ᑭᖕᖒᒪᓇᖕᖏᓂᕐᓴᐅᓕᕐᒪᑕ ᓄᓇᓕᓕᒫᓂ ᐅᐃᒪᓇᕐᓯᔪᓕᕆᔩᑦ. ᖃᐅᔨᒋᐊᕐᕕᐅᖏᓐᓇᖃᑦᑕᕋᓗᐊᕐᑎᓗᒋᑦ ᑲᕙᒫᐲᑦ, 
ᓄᓇᓕᓕᒫᓂᓗ ᐱᓇᓱᖃᑎᒋᔭᐅᔪᑦ ᑲᕙᒣᓪᓗ ᐊᒻᒪᓗ ᓄᓇᓕᓕᒫᓂ ᑲᑎᒪᔩᑦ ᐱᓇᓱᐊᕈᓯᑕᒫᑦ 
ᑐᓴᐅᒪᑎᑦᓯᖃᑦᑕᑎᓪᓗᒋᑦ ᖃᓄᐃᑦᑐᒦᓕᕐᒪᖔᑕ ᑕᒪᒃᑯᐊ.   

ᓄᓇᕕᒻᒥ ᐅᐃᒪᓇᕐᓯᔪᖃᕐᓂᐸᑦ ᐸᕐᓀᓯᒪᒋᐊᖃᕐᓂᖅ (NEPP) 

ᐸᕐᓀᖃᑦᑕᓂᖅ ᓄᐃᑦᓯᖃᑦᑕᓂᕐᓗ ᓄᓇᕕᒻᒥ ᐅᐃᒪᓇᕐᓯᔪᖃᕐᐸᑦ ᐸᕐᓀᓯᒪᒋᐊᖃᕐᓂᒥᒃ (NEPP) ᑲᔪᓯᕗᖅ, 
ᐅᖄᕕᐅᒋᐊᕐᑐᓯᒪᓚᐅᔪᒻᒪᑕ ᑲᕙᒫᐱᒃᑯᑦ ᐊᐅᓚᑦᓯᔨᖏᑦ ᑲᖏᕐᓱᒥ ᐊᐅᒡᒍᓯ 2-ᒥ. ᐊᑦᑕᓇᕐᓯᑌᓕᒋᐊᖃᕐᓂᒥᒃ 
ᐱᓪᓗᑯᒋᐊᓕᓕᕆᔩᑦ ᐱᔭᑦᓴᖃᕐᐸᓚᖓᕗᑦ ᑐᓴᐅᒪᖃᑎᒌᑦᑎᓯᔨᐅᓗᑎᒃ ᑲᕙᒫᐱᓐᓂᒃ ᐃᑉᐱᒋᔭᖃᕐᓗᑎᓪᓗ 
ᖃᓄᐃᓕᖓᓕᕐᓂᖓᓂᒃ ᑐᓴᐅᒪᑎᑦᓯᒋᐊᖃᕐᓂᒥᒃ ᑲᕙᒫᐲᑦ ᐅᐃᒪᓇᕐᓯᔪᖃᕐᓂᐸᑦ ᐸᕐᓀᓯᒪᒍᑎᖏᓐᓂᒃ (MEPP).  

ᓯᕗᓪᓕᐹᑦᓯᐊᒍᓛᕐᑐᖅ ᓄᓇᕕᒻᒥ-ᓄᓇᓕᓕᒫᓂ ᐅᐃᒪᓇᕐᓯᔪᖃᕐᐸᑦ ᐸᕐᓀᓯᒪᒋᐊᖃᕐᓂᒧᑦ ᐃᒫᙰᓚᔨᐅᓂᕐᒧᑦ ᑲᑎᒪᔩᑦ 
ᑲᑎᒪᑦᓯᓂᕆᓛᕐᑕᖓ ᓄᓇᓕᓕᒫᓂ ᐱᓇᓱᖃᑎᒌᑦᑐᓂᒃ ᑲᑎᒪᖃᑎᖃᓛᕐᓗᑎᒃ ᐅᖃᐅᓯᖃᓛᕐᓗᑎᒃ ᓄᓇᕕᒻᒥ 
ᐅᐃᒪᓇᕐᓯᔪᖃᕐᓂᐸᑦ ᐸᕐᓀᓯᒪᒍᑎᑦᓴᓂᒃ ᑲᑎᒪᓂᖃᕐᓗᑎᒃ 2022 ᐃᓱᓕᓂᖓᓂ ᐅᕝᕙᓘᓐᓃᑦ 2023 ᐱᒋᐊᕐᓂᖓᓂ 
ᐱᓇᓱᖃᑎᒌᖃᑦᑕᕆᐊᖃᕐᓂᒥᓂᒃ ᑐᖕᖓᕕᓕᐅᕐᓗᑎᒃ ᑲᔪᓯᑦᓯᐊᕈᓐᓇᐸᓐᓂᐊᕋᒥᒃ.   

ᐃᓂᓪᓚᑎᕐᓯᒪᖕᖏᑐᖅ ᓄᓇ (UT) 

ᑲᑎᑦᓱᒋᑦ 13-ᓄᑦ ᑫᓪᓗᐊᑎᓄᑦ ᑎᑭᑎᑦᓯᕕᐅᓚᐅᔪᔪᒍᑦ ᐅᐃᒪᓇᕐᑐᓄᑦ ᐸᕐᓇᓯᒪᐅᑎᖏᓐᓂᒃ ᐊᑐᕈᒫᕐᓂᐊᑐᓂᒃ 
ᐅᐱᕐᖔᒥ ᓄᓇᒥ ᐱᓇᓱᓐᓂᖏᓐᓂ 2022-ᒥ, ᑕᒪᓐᓇ ᓱᕐᖁᐃᕈᑕᐅᓚᖓᔪᖅ ᐊᒥᓲᑦᔭᖏᑦᑐᑦ ᖃᐅᔨᒪᓇᕆᐊᓖᑦ 
ᓄᐅᑕᐅᓂᖓᓂᒃ ᐃᓱᒪᓗᓂ ᐅᐃᒪᓇᕐᑐᖃᕈᓐᓇᓂᖓᓂᒃ. 

 

ᕿᓂᕐᑏᑦ ᐊᓐᓇᑐᐃᒋᐊᕐᑐᑏᓪᓗ ᑲᑎᒪᓂᖓ  

 

ᑎᓕᔭᐅᒍᑎᖃᓚᐅᔪᒻᒪᑕ ᕿᒥᕐᕈᖁᔭᐅᑦᓱᑎᒃ ᓄᓇᕕᒻᒥ ᕿᓂᕐᑏᑦ ᐊᓐᓇᑐᐃᒋᐊᕐᑐᑏᓪᓗ ᐱᓇᓱᐊᕐᑕᖏᓐᓂᒃ 
ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐊᓪᓚᕕᒻᒥ ᐱᓇᓱᐊᕐᑐᑦ ᐃᓘᓐᓈᒍᑦ ᑕᑯᒋᐊᑦᓯᐊᖁᔭᐅᑦᓱᑎᒃ ᐊᑦᔨᒋᔭᐅᖕᖏᑑᓂᖓᓂᒃ 
ᓄᓇᓕᒻᒥ ᕿᓂᕐᑎᖃᕐᓂᐅᑉ ᐊᓐᓇᑐᐃᒋᐊᕐᑐᑎᖃᕐᓂᐅᓗ ᐅᓐᓂᑑᑎᓕᐅᕈᑕᐅᓂᐊᕐᓗᑎᒃ ᑲᑎᕕᒃ ᓄᓇᓕᓕᒫᑦ 
ᑲᕙᒪᖓᓄᑦ. ᑕᒐ, ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐊᓪᓚᕕᒻᒥ ᐸᕐᓀᖃᑦᑕᖁᑦ ᓄᓇᕕᒻᒥ ᕿᓂᕐᑏᑦ ᐊᓐᓇᑐᐃᒋᐊᕐᑐᑏᓪᓗ 
ᑲᑎᒪᓂᑦᓴᖓᓂᒃ ᐅᒃᑑᐸ 24-27-ᒥ ᒪᓐᑐᕆᐊᓪᒥ ᐊᑦᔨᒌᖕᖏᑐᓂᒃ ᐅᖄᒋᐊᕐᑐᓯᒪᔪᖃᓛᕐᑎᓗᒍ ᓄᓇᕕᒻᒥ 

ᑲᕙᒫᐱᒃᑯᓂᑦ ᐱᓯᒪᔪᓂᒃ ᐃᓚᐅᒻᒥᑎᓪᓗᒋᑦ SAR ᐅᐃᒪᓇᕐᑐᓕᕆᔩᑦ, ᓄᓇᓕᓕᒫᓂ ᐱᓇᓱᕝᕖᑦ ᑭᒡᒐᑐᕐᑎᖏᑦ, 
ᑯᐯᒃᒥᓗ ᑲᕙᒪᒃᑯᓂᑦ ᐱᓯᒪᔪᑦ ᑲᕙᒪᑐᖃᒃᑯᓂᓪᓗ ᐱᓯᒪᔪᑦ.    

ᐃᑯᐊᓪᓚᑐᕐᓂᐊᑏᑦ ᐱᒋᐅᕐᓴᔭᐅᓂᖓ 

ᐃᑯᐊᓪᓚᑐᕐᓂᐊᑏᑦ ᐱᒋᐅᕐᓴᔭᐅᓂᖃᓚᐅᔪᕗᑦ (FTO) ᐊᑐᐃᓐᓇᕈᕐᑎᑕᐅᔪᒥᒃ ᐊᑕᐅᑦᓯᑰᕐᑎᓯᖃᑎᒋᑦᓱᒍᓗ ᓄᓇᕕᒻᒥ 
ᓄᓇᓕᓕᒫᓂ ᐃᓕᓭᔨ ᐃᑯᐊᓪᓚᑐᕐᓂᐊᑏᑦ ᓯᕗᓪᓕᐹᒥᒃ ᐱᒋᐅᕐᓴᔭᐅᓂᖃᕐᑎᓗᒋᑦ. ᓯᕗᓪᓕᐹᒥᒃ 
ᐱᒋᐅᕐᓴᔭᐅᓂᖃᓚᐅᔪᕗᑦ 21-ᓂᒃ ᐃᑲᐅᕐᓂᓂᒃ ᑕᓯᐅᔭᕐᒥ ᓯᑕᒪᐅᔪᕐᑐᑦ ᐃᑯᐊᓪᓚᑐᕐᓂᐊᑎᑖᕐᖃᒦᑦ. ᑕᒐᑕᒐᓗ, 
ᐸᕐᓀᕈᑕᐅᓯᒪᑦᓱᑎᒃ, ᑕᓪᓕᒪᐅᒐᔭᕐᑐᑦ (5) ᐱᒋᐅᕐᓴᔭᐅᓂᑦᓭᑦ 21-ᓂᒃ ᐃᑲᐅᕐᓂᑐᕈᑕᐅᖃᑦᑕᓗᑎᒃ ᐊᕐᕌᒍ 
ᐃᓱᓕᖕᖏᓂᖓᓂ ᐅᑯᓇᓂ ᐱᖓᓱᓂ ᓄᓇᓕᓐᓂ: ᑕᓯᐅᔭᖅ, ᑲᖏᕐᓱᐊᓗᑦᔪᐊᖅ ᖁᐊᕐᑕᓗ. ᓯᕗᓪᓕᐅᔨᒐᑦᓭᑦ 
ᕿᒥᕐᕈᔭᐅᑦᓯᐊᓛᕐᑐᑦ ᐱᒋᐅᕐᓴᓂᖃᕐᑐᕕᓂᐅᑎᓪᓗᒍ ᓯᕗᓪᓕᐹᒥᒃ FF1 ᐊᓯᖏᑦ ᓄᓇᓖᑦ ᐱᒋᐅᕐᓴᕕᐅᓚᐅᕐᑎᓇᒋᑦ 
2023-ᒥ.    

ᐃᑯᐊᓪᓚᑐᕐᓂᐊᑏᑦ ᐱᒋᐅᕐᓴᔭᐅᓂᖓᑎᒍᑦ (FTO)  ᐃᓂᓪᓚᖓᐅᓯᑦᓴᓕᐅᕐᑐᖃᓚᐅᔪᕗᖅ ᐅᖃᐅᓯᑦᓴᕆᒐᔭᕐᑕᖏᓐᓂᒃ  
ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᓕᒫᖏᑦᑕ ᓱᔪᖃᕐᓂᒪᖔᑦ ᐊᐅᓚᑦᓯᔨᐅᑉ ᑲᒪᒋᔭᑦᓴᖏᓐᓅᓕᖓᔪᑦ. ᑕᒪᓐᓇ 
ᐃᓂᓪᓚᖓᐅᓯᑦᓴᓕᐅᕐᓂᖅ ᐃᑲᔪᕐᓯᒍᑎᑦᓴᓕᐅᕐᓂᐅᓚᐅᔪᕗᖅ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᓐᓂᒃ 
ᓱᓇᑦᑎᐅᒋᐊᖃᓛᕐᒪᖔᑕ ᐊᐅᔭᒥ ᑲᑎᒪᓂᕆᓛᕐᑕᒥᓂ ᐱᒋᐅᕐᓴᓂᐅᓛᕐᑐᓂᓪᓗ ᐊᑐᐃᓐᓇᕈᕐᑎᑕᐅᓯᒪᔪᓂᒃ ᑲᑎᕕᒃ 
ᓄᓇᓕᓕᒫᑦ ᑲᕙᒪᖓᑕ ᐃᖏᕐᕋᐅᑎᓕᕆᓂᕐᒧᑦ ᐊᓪᓚᕕᖓᓂ.  

2022-ᒥ ᓄᓇᕕᒻᒥ ᐊᕐᕌᒍᑕᒫᑦ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᑦᑕ ᑲᑎᓂᕆᓲᖓᓂᒃ (NAFCM) 
ᑲᑎᒪᓂᖃᓚᐅᔪᕗᑦ ᑰᑦᔪᐊᒥ ᔫᓂ 6-ᒥᑦ 10-ᒧᑦ. ᐱᒋᐅᕐᓴᔭᐅᓂᖃᕙᓪᓗᓱᑎᒃ ᑕᕝᕙᓂ ᐊᕐᕌᒍᒥ, ᐃᓕᓭᔨᖃᕐᓱᑎᒃ 
ᐊᓂᕐᑎᕆᑦᓯᐊᕈᑎᑦᓴᓕᐅᕐᑎᐅᓲᒥᒃ (SCBA) ᐊᑐᕐᑕᐅᓲᒥᒃ ᓄᓇᕕᒻᒥ. ᐱᒋᐅᕐᓴᔭᐅᓂᖃᓚᐅᔪᕗᑦ 
ᑲᒪᑦᓯᐊᕆᐊᖃᕐᓂᒥᒃ, ᑭᑎᑦᔪᑎᓂᒃ ᓇᓗᓀᕐᓯᒍᓐᓇᓂᕐᒥᒃ, ᓯᖁᒥᓯᒪᔪᕐᓂᐊᕆᐅᕐᓴᓂᕐᒥᓗ ᐊᓂᕐᑎᕆᑦᓯᐊᕈᑎᑦᓴᓂᒃ 
SCBA ᐱᒋᐅᕐᓴᑎᑕᐅᔪᐃᓪᓗ ᓇᓗᓀᕐᑕᐅᒍᑎᑖᕐᓱᑎᒃ. ᑕᒪᓐᓇ ᐊᓕᐊᒋᔭᒻᒪᕆᐅᓚᐅᔪᕗᖅ ᐱᓇᓱᐊᕈᓯᓕᒫᒥ 
ᓄᓇᓕᓕᒫᓅᓕᖓᑦᓱᓂ ᐱᒋᐅᕐᓴᔭᐅᓂᐅᓚᐅᔫᖅ ᐃᑯᐊᓪᓚᑐᕐᓂᐊᑏᓪᓗ ᐊᖓᔪᕐᖄᖏᓐᓄᑦ ᑐᓴᕐᑎᑕᐅᑦᓱᑕ ᑕᒪᑐᒪ 
ᐱᑦᓯᐊᓂᕕᓂᖓᓂᒃ.    

ᓯᑦᑎᒻᐸ 10-ᒥᑦ 16-ᒧᑦ, ᖃᖓᑦᑕᔫᒃᑯᑦ ᐊᓐᓇᑐᐃᒋᐊᕐᑐᕈᓐᓇᓂᕐᒥᒃ ᐃᑯᐊᓪᓚᑐᕐᓂᐊᕆᐊᕐᑐᕈᓐᓇᓂᕐᒥᓗ 
ᐱᒋᐅᕐᓴᔭᐅᓂᖃᓛᕐᑐᖅ (ARFF) ᐃᓕᓭᔨᖃᕐᓗᑎᒃ ᐅᑯᓇᓂ ᓄᓇᓕᓐᓂ: ᑰᑦᔪᐊᒥ, ᑲᖏᕐᓱᐊᓗᑦᔪᐊᒥ ᑲᖏᕐᓱᒥᓪᓗ. 

ᐸᕐᓀᑕᐅᕙᓪᓕᐊᓕᕐᒥᔪᖅ 2023-ᒥ ᑲᑎᒪᓂᐅᒐᔭᕐᑐᖅ ᐊᓯᐊᓂ ᓄᓇᓕᒻᒦᓗᑎᒃ ᑲᑎᒪᕕᐅᒋᐊᕐᑐᕈᒪᔪᕕᓃᑦ ᓇᓪᓕᐊ 
ᐊᒧᔭᐅᒐᔭᕐᑎᓗᒍ ᐃᓂᑦᓴᖃᑦᓯᐊᕆᐊᖃᕋᔭᕐᓱᓂᓗ, ᓂᕿᑦᓴᖃᑦᓯᐊᓗᓂᓗ ᑲᑐᑦᔨᖃᑎᒋᔭᐅᑦᓯᐊᕆᐊᖃᕋᔭᕐᓱᓂᓗ 
ᑲᑎᒪᓂᐅᒐᔭᕐᑐᒧᑦ. 

ᐊᓯᖏᑦ ᐱᓇᓱᐊᕐᑕᐅᕙᒻᒥᔪᑦ 

ᑕᑯᓐᓇᕋᑦᓴᓕᐅᕐᓯᒪᒻᒥᔪᑦ ᐃᓕᔭᐅᓯᒪᑦᓱᓂᓗ ᐊᑦᑕᓇᕐᓯᑌᓕᒋᐊᖃᕐᓂᒧᑦ ᖃᕆᑕᐅᔭᒃᑯᑦ ᑐᓴᕋᑦᓴᖃᕐᕕᖓᓄᑦ. 
ᑕᒻᒪᕇᒃᑯᑎᑕᓕᓐᓂᒃ InReach ᐊᑐᕆᐅᕐᓴᓂᕐᒥᒃ; ᖃᓄᖅ ᐅᖄᓚᐅᑎᒧᑦ ᐊᑐᕈᓐᓇᒪᖔᑦ, ᐅᖄᓚᕕᖃᕐᓗᓂ 
ᑭᐅᔭᐅᒍᓐᓇᓂᕐᒥᒃ, ᐃᑲᔪᕐᑕᐅᒍᒪᐅᑎᒥᒃ ᐅᐃᒪᓇᕐᓯᔪᖃᕐᐸᑦ SOS ᐊᐅᓚᑦᓯᒍᓐᓇᓂᕐᒥᒃ, ᓯᓚᓐᓂᐊᕈᓐᓇᓂᕐᒥᓗ 
ᐊᓯᖏᓐᓂᓗ. ᖃᕆᑕᐅᔭᒃᑯᑦ ᐊᓪᓚᕕᐅᓯᒪᔪᑦ ᑲᕙᒫᐱᒃᑯᓕᒫᑦ ᑐᓴᕐᑎᑕᐅᑦᓱᑎᒃ ᓄᑖᒥᒃ ᐃᑲᔪᕐᓯᒍᑕᐅᒍᓐᓇᑐᒥᒃ.  

ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐱᓪᓗᑯᒋᐊᓕᓕᕆᔩᑦ ᐃᑲᔪᕆᐊᕐᑐᓚᐅᔪᕗᑦ ᐅᒥᐅᔭᕐᒧᑦ ᔪᓓ ᐱᒋᐊᕐᓂᖓᓂ ᐊᐅᓚᐅᑎᖓ 
ᐃᑯᐊᓚᔪᒥᒃ ᖃᒥᑎᕆᐅᑎᐅᑉ ᐲᔭᕐᑕᐅᒋᐊᖃᓚᐅᔪᒻᒪᑦ, ᐃᕐᓯᕕᒻᒨᑕᐅᓗᓂᓗ ᐊᐅᓪᓚᑐᑦᓴᓕᐊᕆᔭᐅᑦᓱᓂ 
ᐋᕐᕿᓱᕐᑕᐅᒋᐊᕐᑐᓗᓂ. ᑌᒪ ᐊᐅᓚᐅᑎᖏᑦ ᐅᑎᕐᑎᑕᐅᓂᐊᓕᕐᒪᑕ ᓄᓇᕕᒻᒧᑦ. 

 

ᓄᓇᓕᓐᓄᑦ ᐊᕐᕕᑕᕐᓂᖃᓚᐅᔪᒻᒥᔪᖅ ᐃᑲᔪᕐᑕᐅᑎᓪᓗᒍ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖓ ᕿᒥᕐᕈᔭᐅᒋᐊᕐᑐᑎᓪᓗᒋᑦ 
ᓯᖁᒥᓯᒪᔪᕐᓂᐊᑕᐅᒋᐊᕐᑐᑎᓪᓗᒋᓪᓗ ᐱᐅᒃᑯᑏᑦ. ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐱᓪᓗᑯᒋᐊᓕᓕᕆᔨᕗᑦ 
ᐊᕐᕕᑕᕐᓂᖃᓚᐅᔪᕗᑦ ᑭᑎᑦᔪᑎᓂᒃ ᓇᓗᓀᕐᓯᒍᓐᓇᐅᑎᓂᒃ ᓇᑦᓴᓯᑦᓱᑎᒃ ᐊᐅᓚᑕᐅᓂᖃᑦᓯᐊᖁᑦᓱᒋᑦ 
ᐊᓂᕐᑎᕆᑦᓯᐊᕈᑎᑦᓭᑦ SCBA.  ᐅᑯᐊ ᓄᓇᓖᑦ ᐊᕐᕕᑕᕐᕕᐅᓚᐅᔪᕗᑦ; ᑲᖏᕐᓱᐊᓗᑦᔪᐊᖅ (ᔫᓂ 16-19), ᑕᓯᐅᔭᖅ 
(ᔫᓂ 26-28), ᐊᐅᐸᓗᒃ (ᔫᓂ 28-30), ᐅᒥᐅᔭᖅ (ᔪᓓ 5-8), ᑰᑦᔪᐊᕌᐱᒃ (ᔪᓓ 8-11), ᐊᑯᓕᕕᒃ (ᔪᓓ 18-

20). ᖁᐊᕐᑕᓕᐊᕐᒥᓱᑎᒃ (ᒣᒥ 24-25) ᐃᕗᔨᕕᓕᐊᕐᓱᑎᓪᓗ (ᔫᓂ 19-20). ᐃᑲᔪᕐᓯᔭᐅᒋᐊᕐᑐᓚᐅᔪᒻᒥᔪᑦ 
ᐃᕗᔨᕕᒻᒥᐅᑦ, ᑲᖏᕐᓱᒥᐅᓪᓗ ᑕᓯᐅᔭᕐᒥᐅᓗ ᓯᖁᒥᓯᒪᔪᕐᓂᐊᑕᐅᑎᓪᓗᒋᑦ ᖃᒥᑎᕆᐅᑎᑕᖏᑦ ᐃᑯᐊᓪᓚᑐᕐᓂᐊᕈᑏᑦ 
ᓄᓇᒃᑰᔫᑦ ᐊᐅᒡᒍᓯ 16-ᒥᑦ 26-ᒧᑦ.        

 

ᐊᑦᑕᓇᕐᓯᑌᓕᒋᐊᖃᕐᓂᒧᑦ ᐊᓪᓚᕕᒻᒥ 

